
Nivi Olsen 

Timersornermik aallutaqartut timersornikkut aaqqissuussani peqataanerminni sulinikkut 

isertitassaraluarminnik annaasaqartarnerat qanoq matussuserneqartarsinnaanersoq pillugu 

apeqquteqaat aallaavigalugu oqallisissiaq. 

(Inatsisartunut ilaasortaq Peter Olsen, Inuit Ataqatigiit) 

 

Qujanaq Inatsisartunut ilaasortaq Peter Olsen siunnersuummut. 

 

Unamminartorpassuaqarpoq, nunatsinni unammisartuullutik timersortartunut tunngatillugu. 

Unammilligassat, ima kinguneqartut, timersortartuutitta pikkorissut nunani allani timersortartuninngarnit 

unammillernerni ajornerulernerannik. 

 

Nunani allarpassuarni nunanut allanut unammisartut ima pingaartinneqartigaat, inuussutissarsiutigalugu 

timersortartuunngikkaagamik, taamaattumillu akissarsiakkaajullutik imaluunniit aningaasaliisut 

aqqutigalugit imaluunniit inuussutissarsiutigalugu timersortartut kattuffii tapiiffigineqartarlutik, ima 

kinguneqartunik, tamakkiisumik timersuutertik aallussinnaasarlugu. Tamakku pissutsit maani nunatsinni 

piginngilagut. 

 

Maani nunami timersornermik aallussisut aammattaq unamminartittarpaat, siammarlutik najugaqaramik 

aammalu – angalaniarnikkut akit qaffasinnerit pissutigalugit – ataatsimoornissaq aammalu pitsaasumik 

naleqquttumillu sungiusaqatigiinnissaq ajornarluinnangajattarluni. Tamassuma malitsigaa, timersornermik 

aalutaqartortagut ineriartornermikkut kinguussaasarnerat. Tamanna pitsaanngilaq. 

Oqartoqartarpoq, timersortartutut amerlagaanni aallussisut amerlanerusarput aammalu aallussisut 

amerlagaangata tamanna timersortartoqarnerulersitsisartoq. Imatut paasineqassaaq, aallussillutik 

timersortartut timersortartoqarluarnermik kinguneqartartoq, aallussisut amerlanerulernissaannut 

timersortartoqarluarneq pisariaqartimmagu. Aappaatigut qularutissaanngilluinnarpoq, pingaartumik 

meeqqat inuusuttullu aaliangersimasumik timersuummik aallartitsinissaminnut kajungernerulersartut, 

timersortartumik aallussisumik ingerlalluartumik takusaqaraangamik. 

Taamaattumik Demokraatinut qularutissaanngilluinnarpoq, timersortartuutigut ullumikkuminngarnit 

pitsaanerusumik atugaqartissagigut. Isumaqataalluinnarpugut sulinikkut isertitassaraluaminnik 

annaasaqartarnermut malittarisassat misissuataarneqartariaqartut soorlu uani siunnersuutigineqartutut. 

Isumaqanngilagulli, timersornermi suliniuteqarnerulernissaq taamaaliornikkut unitsinneqassasoq. 

Siammasinnerusumik eqqarsartariaqarpugut sungiusarnissamut atugassarititaasut nunanullu allanut 

unammersuarnernut assigisaannullu peqataanissamut periarfissat assigisaallu isiginiarnerusariaqarlugit. 

 

Timersortartuutigut pikkorissut nunatsinnut nittarsaataalluartarput, nunarsuarmut angalanerminni 

nunanut allanut unammiarlutik nunat allat timersortartuinut unammiarlutik. Tamanna ullumikkorniit 

qujamasuutiginerusariaqarparput. 

 

Tassalu Demokraatit oqallinnermut isummersuutaat. 


